
ABSTRAK

Kajian ini membincangkan tentang tajuk “Penyakit mental dan kesannya terhadap
hukuman, kajian perundangan islam perbandingan undang-undang Malaysia”. Ia
merupakan tajuk baru yang dianggap sebagai salah satu isu kontemporari yang berkait
dengan ilmu psikologi dan undang-undang Malaysia. Masyarakat perlu mengetahui
sejauh mana penyakit mental mempengaruhi hukuman dalam perundangan islam dan
undang-undang Malaysia. Pengkaji mengemukakan beberapa persoalan antaranya :
Apakah maksud penyakit mental? Apakah jenis-jenisnya? Apakah peranan pakar
(pengkhususan) dalam penyakit mental? Bagaimana orang Islam dapat melindungi
dirinya daripada mengalami penyakit mental? Bagaimana penyakit mental
mempengaruhi penilaian hukuman di dalam perundangan islam dan undang-undang
Malaysia? Kajian ini bertujuan untuk mengetahui realiti penyakit mental, dan kesannya
terhadap hukuman dalam perundangan islam dan undang-undang Malaysia. Pengkaji
menggunakan kaedah analisis induktif — iaitu mengeluarkan dalil syar’ie dan klosa
perundangan berkaitan dengan penyakit mental yang mengandungi hukuman syar’ie di
dalamnya serta menganalisis fakta dan bukti untuk memperoleh keputusan hukum
syar’ie dan undang-undang. Kajian ini menyumbang dalam konteks memperjelaskan
realiti penyakit mental dan kesannya terhadap hukuman dalam perundangan islam dan
undang-undang Malaysia. Pengkaji menyimpulkan bahawa hukuman dalam
perundangan islam bergantung kepada kelayakan pesakit mental yang mempunyai tiga
jenis kelayakan iaitu : pesakit yang hilang kelayakan sepenuhnya, pesakit yang hilang
separa kelayakannya, dan pesakit yang tidak menjejaskan kelayakannya. Semua ini
adalah mengikut jenis dan tahap penyakit mental menurut laporan pakar. Pengkaji juga
menyimpulkan bahawa kesan penyakit mental terhadap hukuman dalam perundangan
islam berbeza mengikut perbezaan jenis dan tahap penyakit. Manakala hukuman di
dalam undang-undang Malaysia adalah dikategorikan sebagai gila dan penyakit yang
berkaitan dengan mental diberikan pengecualian iaitu bebas daripada tanggungjawab
jenayah jika terbukti menghidap penyakit mental. Dari sudut hukuman, undang-undang
Malaysia tidak membezakannya seperti yang dibezakan oleh perundangan islam. Akhir
sekali, pengkaji menyeru supaya kajian perbandingan antara undang-undang syariah
dan Malaysia diperbanyakkan terutamanya kajian mengenai jenis penyakit mental perlu
dijalankan secara lebih luas.

